
Zamonaviy ta’lim tizimida raqamli texnologiyalarni joriy etish nafaqat o‘quv jarayonini 

takomillashtirish, balki o‘quvchilarning mustaqil o‘quv faoliyatini rivojlantirishning muhim 

omillaridan biri sifatida qaralmoqda. Bugungi globallashuv va texnologik taraqqiyot sharoitida 

bilimlarning tez yangilanib borishi, o‘quvchilardan faqat tayyor axborotni o‘zlashtirishni emas, 

balki uni mustaqil izlash, tahlil qilish va amaliyotda qo‘llay olishni talab etmoqda. Shu nuqtai 

nazardan, mustaqil o‘quv faoliyati o‘quvchilarda uzluksiz ta’limga bo‘lgan ehtiyojni 

shakllantiruvchi asosiy pedagogik mexanizm sifatida namoyon bo‘lmoqda. 

Ichki ishlar vazirligi akademik litseylari o‘quvchilari uchun texnik va axborot-

kommunikatsiya texnologiyalariga oid kompetensiyalarni egallash alohida ahamiyat kasb 

etadi. Ushbu ta’lim muassasalarida tahsil olayotgan o‘quvchilar kelgusida xizmat faoliyatida 

texnik vositalar, raqamli tizimlar va muhandislik yechimlari bilan ishlashga tayyor bo‘lishlari 

lozim [1]. Shu sababli, ularning mantiqiy, algoritmik va muhandislik fikrlashini rivojlantirishga 

xizmat qiladigan innovatsion ta’lim vositalaridan foydalanish dolzarb vazifalardan biri 

hisoblanadi [2]. 

https://konferensiyalar.com/index.php/yd
https://doi.org/10.47390/ydif-y2026v2i2/n52

An’anaviy laboratoriya mashg‘ulotlari moddiy-texnik bazaga kuchli bog‘liq bo‘lib, 

barcha hollarda o‘quvchilarning mustaqil tajriba o‘tkazish imkoniyatlarini to‘liq ta’minlab bera 

olmaydi. Ayniqsa, murakkab texnik qurilmalar bilan ishlashda xavfsizlik, vaqt va resurs 

cheklovlari mavjud bo‘ladi. Bunday sharoitda virtual laboratoriyalar va simulyatsiya 

platformalari o‘quv jarayonining muqobil va samarali vositasi sifatida maydonga chiqmoqda. 

Tinkercad platformasi ana shunday raqamli muhitlardan biri bo‘lib, u 3D modellashtirish, 

elektron sxemalarni loyihalash va ularni simulyatsiya qilish imkoniyatlarini yagona onlayn 

platformada mujassamlashtiradi. 

Bu borada, ya’ni uzluksiz ta’lim tizimida Tinkercad platformasidan foydalanish 

nazariyasi va amaliyotiga oid tadqiqotlar J.Sulaymonob [3], I.S.Babinovich [4], E. A.Juanda [5], 

F.Khairullah [5], A.Barbosa [6], I.Vale [6], D.Alvarenga [6], S.Eryilmaz [7], G.Ć.Deniz [8] lar 

tomonidan olib borilgan. 

Mazkur tadqiqotchi va olimlarning ishlarida robototexnikani o‘rgatishda Tinkercad 

platformasidan foydalanish metodikasi, Elektronika va mikroprotsessorlar fanini o‘qitish 

jarayonini Tinkercad orqali optimallashtirish masalalari, o‘quvchilarning hisoblash tafakkuri 

ko‘nikmalari va tasavvurlariga ta’siriga oid izlanishlar olib borilgan [3-7]. 

Yuqorida nomlari qayd etilgan tadqiqotchi va olimlarning ishlarini nazariy jihatdan 

tahlil etish asosida aytish mumkinki, Ichki ishlar vazirligi akademik litseylari o‘quvchilarining 

mustaqil o‘quv faoliyati samaradorligini oshirishda Tinkercad platformasidan foydalanish 

muhim ahamiyat kasb etadi. 

Ilmiy izlanishlarimiz asosida aytish mumkinki, Ichki ishlar vazirligi akademik litseylari 

o‘quvchilarining mustaqil o‘quv faoliyatiga Tinkercad platformasini joriy etish quyidagi 

imkoniyatlarni taqdim etadi: 

- o‘quvchilarning mustaqil bilish faoliyatini faollashtirish. Platformada bajariladigan 

topshiriqlar o‘quvchini tayyor yechimlardan foydalanishga emas, balki muammoni mustaqil 

tahlil qilish va hal etishga yo‘naltiradi. Bu jarayon o‘quvchilarda mustaqil fikrlash, izlanish va 

o‘z-o‘zini o‘qitish ko‘nikmalarini shakllantiradi; 

- nazariy bilimlarni amaliy faoliyat bilan integratsiyalash. 3D modellashtirish va elektron 

sxemalarni loyihalash jarayonida informatika, fizika va texnologiya fanlarida o‘zlashtirilgan 

bilimlar amaliyot bilan uyg‘unlashadi. Natijada bilimlarning mustahkamligi va ularni real 

vaziyatlarda qo‘llash darajasi oshadi; 

- algoritmik va muhandislik fikrlashni rivojlantirish. Platformada loyihalar bosqichma-

bosqich amalga oshiriladi, bu esa o‘quvchilardan ketma-ketlikni saqlash, mantiqiy 

bog‘lanishlarni aniqlash va optimal yechimlarni tanlashni talab etadi. Ushbu jarayonlar 

o‘quvchilarning algoritmik va muhandislik fikrlashini rivojlantirishga xizmat qiladi; 

- o‘zini-o‘zi nazorat qilish va refleksiya qilish. Tinkercad platformasida bajarilgan ish 

natijalari darhol ko‘rinadi. Bu o‘quvchiga o‘z faoliyatini tahlil qilish, xatolarini aniqlash va ularni 

mustaqil ravishda tuzatish imkonini beradi. Natijada o‘quvchilarda o‘z-o‘zini baholash va 

reflektiv fikrlash ko‘nikmalari rivojlanadi; 

- ta’lim motivatsiyasini oshirish. Tinkercad platformasining vizual va interaktiv 

xususiyatlari o‘quvchilarning ta’lim jarayoniga bo‘lgan qiziqishini oshiradi. O‘quvchilar 

yaratgan modellar va loyihalar natijasining yaqqol ko‘rinishi ularni mustaqil ishlashga undaydi 

hamda ta’lim motivatsiyasini kuchaytiradi. 

Tinkercad platformasining bu kabi imkoniyatlariga asoslanib aytish mumkinki, ushbu 

platformadan foydalanish Ichki ishlar vazirligi akademik litseylari o‘quvchilarining mustaqil 

o‘quv faoliyatini samarali tashkil etishga xizmat qiladi. Platforma o‘quvchilarda muhandislik va 

algoritmik fikrlashni rivojlantiradi, nazariy bilimlarni amaliyot bilan uyg‘unlashtirish imkonini 

beradi. 

